
ՀԻՄՆԱՎՈՐՈՒՄ
«ՄԻՋԱԶԳԱՅԻՆ ԶԱՐԳԱՑՄԱՆ ԸՆԿԵՐԱԿՑՈՒԹՅԱՆ ՌԵՍՈՒՐՍՆԵՐԻ ՔՍԱՆՄԵԿԵՐՈՐԴ ՀԱՄԱԼՐՄԱՆ ՇՐՋԱՆԱԿՆԵՐՈՒՄ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱՆՁՆԱՌՈՒԹՅԱՆ ԳՈՐԾԻՔԻՆ» ՀԱՎԱՆՈՒԹՅՈՒՆ ՏԱԼՈՒ ՄԱՍԻՆ» 
ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

1.  Ընթացիկ իրավիճակը և իրավական ակտի ընդունման անհրաժեշտությունը
Հայաստանի Հանրապետությունը 2014 թվականից չի հանդիսանում Միջազգային զարգացման ընկերակցության (ՄԶԸ) աջակցությունից օգտվող երկիր։ Այդուհանդերձ, հիմք ընդունելով Համաշխարհային բանկի խմբի հետ գործընկերության հետագա ընդլայնման և խորացման ուղղությամբ ՀՀ կառավարության մտադրությունը և կարևորելով ՄԶԸ ռեսուրսների հերթական համալրմանը Հայաստանի օժանդակությունը՝ 2023 թվականին Հայաստանը առաջին անգամ մասնակցեց ՄԶԸ ռեսուրսների համալրմանը («IDA20»)` հանդես գալով որպես ՄԶԸ դոնոր: ՄԶԸ ռեսուրսների համալրմանն ուղղված ՀՀ առաջին ներդրումը կազմել է 700,000 հատուկ փոխառության իրավունք (շուրջ 1,000,000 ԱՄՆ դոլար)։
Ներկայում ՀՀ կողմից նախատեսվում է ևս 910,000 ՀՓԻ (շուրջ 1,200,000 ԱՄՆ դոլար) հատկացնել ՄԶԸ հերթական («IDA21») համալրման շրջանակներում՝ նպատակ ունենալով ևս մեկ անգամ վերահաստատել ՀՀ աջակցության շարունակականությունը ՄԶԸ-ին, ինչպես նաև ՀՀ համաձայնությունը ՄԶԸ կողմից իրականացվող քաղաքականությանը։ Մասնավորապես, ՄԶԸ առաջիկա քաղաքականության հիմնական ուղղություններն են․
· Մարդկային կապիտալ - նախատեսվում է աջակցել ՄԶԸ երկրներում կառուցելու արդարություն, ճկունություն և հնարավորություն՝ դեպի «մարդակենտրոն» մոտեցում:
· [bookmark: _GoBack]Երկիր - նախատեսվում է աջակցել ՄԶԸ երկրներին՝ դիմակայելու կլիմայի փոփոխության մարտահրավերներին, ուժեղացնելու ճկունությունը, բարձրացնելու հարմարվողականության և աղետների ռիսկի նվազեցմանն ուղղված աջակցությունը, ինչպես նաև պաշտպանելու կենսաբազմազանությունը և էկոհամակարգային ծառայությունները։ Սույն ուղղության ներքո նախատեսվում է կարևոր անցում կատարել դեպի կլիմայի և բնության գործողությունների օրակարգին և նպաստել մարդկանց և բնության ներդաշնակ գոյակցությանը։
· Բարեկեցություն – նախատեսվում է բարելավել ՄԶԸ երկրների կատարողականը տնտեսական քաղաքականության, ֆինանսների, մասնավոր հատվածի զարգացման, ինստիտուտների և աղքատության հիմնական հարթություններում:
· Ենթակառուցվածքներ - սույն ուղղության նպատակն է ՄԶԸ-ի բոլոր երկրներում, այդ թվում՝ Ենթասահարյան Աֆրիկայում, ընդլայնել ներառական, որակյալ և ճկուն ենթակառուցվածքների ծավալներն ու ազդեցությունը, հատկապես՝ էլեկտրաէներգիայի հասանելիության համատեքստում։ Նախատեսվում է ընդլայնել քաղաքային շարժունակությունը և քաղաքային ենթակառուցվածքների ծառայությունները, ինչը կօգնի քաղաքները դարձնել կենսունակ և ցնցումների նկատմամբ ավելի դիմացկուն։
· Թվային փոխակերպում - սույն ուղղության նպատակն է վերհանել ինչպես առաջարկի, այնպես էլ պահանջարկի խոչընդոտները ինտերնետի համընդհանուր հասանելիության հասնելու համար, հատկապես՝ գյուղական վայրերում, կանանց շրջանում, ինչպես նաև անապահով համայնքների և բնակչության համար, ներառյալ FCV-ից (fragility, conflict and violence/ փխրունություն, հակամարտություն և բռնություն) տուժածները: Միաժամանակ, նախատեսվում է աջակցել ՄԶԸ երկրներում անվտանգ տվյալների հարթակների զարգացմանը՝ միաժամանակ բարձրացնելով կիբերանվտանգությունը և տվյալների պաշտպանությունը:

Որպես դոնոր ՄԶԸ ռեսուրսների համալրմանը Հայաստանի շարունակական մասնակցությունը կդիտարկվի որպես ՀԲ խմբի հետ արդյունավետ փոխգործակցությունը վերահաստատելու քայլ:
Նշենք նաև, որ ըստ ցանկության՝ Հայաստանի Հանրապետությունը ՄԶԸ ռեսուրսների համալրմանը կարող է մասնակցել հասարակ, անտոկոս, ցպահանջ մուրհակ թողարկելու եղանակով:

2. Առաջարկվող կարգավորման բնույթը
Սույն նախագծով առաջարկվում է հավանություն տալ Միջազգային զարգացման ընկերակցության ռեսուրսների քսանմեկերորդ համալրման շրջանակներում Հայաստանի Հանրապետության հանձնառության գործիքին և ապահովել վերջինիս ստորագրումը։

3. Նախագծի մշակման գործընթացում ներգրավված ինստիտուտները, անձինք և նրանց դիրքորոշումը
Նախագիծը մշակվել է ՀՀ ֆինանսների նախարարության կողմից:

4. Ակնկալվող արդյունքը
Համաշխարհային բանկի խմբի հետ գործընկերության հետագա ընդլայնում  և խորացում։

5.  Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
«Միջազգային զարգացման ընկերակցության ռեսուրսների քսանմեկերորդ համալրման շրջանակներում Հայաստանի Հանրապետության հանձնառության գործիքին» հավանություն տալու մասին» ՀՀ կառավարության որոշման նախագծի ընդունումը Հայաստանի Հանրապետության համար կառաջացնի լրացուցիչ պարտավորություններ։
6. Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ
«Միջազգային զարգացման ընկերակցության ռեսուրսների քսանմեկերորդ համալրման շրջանակներում Հայաստանի Հանրապետության հանձնառության գործիքին» հավանություն տալու մասին» ՀՀ կառավարության որոշման նախագիծը բխում է «Հայաստանի Հանրապետության կառավարության 2021-2026թթ. ծրագիր» փաստաթղթի 1.1 բաժնի 19-րդ («1․1 Արտաքին քաղաքականություն», էջ 14) և 6․8 բաժնի 11-րդ («6․8 Հարկաբյուջետային քաղաքականություն», էջ 96) կետերից։ 

























